
薦誠禪院五百羅漢記

作者：蘇軾　北宋

本作品收錄於《東坡全集�》

熙寧十年，余方守徐州，聞河決澶淵，入巨野，首灌東平。吏民恟懼，不知所為。有僧

應言建策，鑿清冷口，道積水北入於古廢河，又北東入於海。吏方持其議，言強力辯口，

慨然論河決狀甚明。吏不能奪，卒以其言決之，水所入如其言，東平以安，言有力焉。

眾欲為請賞，言笑謝去。余固異其人。

後二年，移守湖州，而言自鄆來，見余於宋，曰：「吾鄆人也，少為僧，以講為事。始

錢公子飛使吾創精舍於鄆之東阿北新橋鎮，且造鐵浮屠十有三級，高百二十尺。既成，

而趙公叔平請諸朝，名吾院曰薦誠，歲度僧以守之。今將造五百羅漢像於錢塘，而載以

歸，度用錢五百萬，自丞相潞公以降，皆吾檀越也。」余於是益知言真有過人者。

又六年，余自黃州遷於汝，過宋，而言適在焉。曰：「像已成，請為我記之。」嗚呼，

士以功名為貴，然論事易，作事難；作事易，成事難。使天下士皆如言，論必作，作必

成者，其功名豈少哉！其可不為一言。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

Public domainPublic domainfalsefalse

X-GORB Books | zh.wikisource.org | CC BY-SA 4.0 1 / 1


